
        
            
                
            
        

    
	СУМЪЯА НОЁН

	(Ардын харилцаа дуу)

	 

	“Гэгээрлийн яамны хэвлэл” Улаанбаатар хотноо 1961 онд эрхлэн хэвлүүлсэн “Унших бичиг. (Дунд сургуулийн Х ангид үзнэ) Нэгдүгээр дэвтэр” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

СУМЪЯА НОЁН

	(Ардын харилцаа дуу)

	 

	Гарах хүмүүс:

	 

	1. Жуяар хүүхэн

	2. Ламьяа

	3. Сумъяа ноён

	4. Жуяарын зарц хүүхэн

	 

	 


Жуяар зарц хүүхний хамт байна. Байн байн алсыг ширтэн саравчлан харж байтал их тоос гарахыг хараад дуулах нь:

	 

	ЖУЯАР: 

	Баруун хойноос үүл гарлаа хө

	Бас л бороо орох нь юм уу даа хө.

	Баруун нүдний минь дээд тал байн байн татаад байна хө

	Багын Сумьяа ноён ирэх нь юм уу даа хө

	 

	Зүүн хойноос үүл гарлаа хө

	Зүс бороо орох нь юм уу даа хө

	Зүүн талын чих минь зүгээр байхад хангинаад байна хө

	Зүрхний Сумьяа, дурсаад ирэх нь үү хө

	 

	Садруулаад гардаг тоос нь хө

	Саарал морины минь тоос уу даа хө

	Саравчлан лавлаад харахад хө

	Санааны минь Сумъяа хүрээд ирэв үү дээ хө.

	 

	Будруулаад гардаг тоос нь хө

	Буурал морины минь тоос уу даа хө

	Босоод лавлаад харахад хө

	Бодлогын минь Сумьяа ноён хүрээд ирэв үү дээ.

	 

	Энэ завсар Сумьяа ноён ирлээ.

	 

	ЖУЯАР:

	Үзсээр үзсээр байтал үүдэн дээр минь ирлээ.

	Өвдөг нугалаад амрыг чинь эрье.

	Өргөө болоод гэрийн чинь мэнд сайныг асууя!

	Өчүүхэн Жуяарыгаа санаж бодсоор ирэв үү?

	 

	СУМЬЯА:

	Өндөр хээр мориороо би чинь хө

	Өлгүй, хоолгүй давхиж ирлээ.

	Өөрийн минь гэрийн мэнд сайныг асуувал

	Өвгөн буурал аав минь өөрийн дураар жаргаж сууна.

	 

	ЖУЯАР:

	Харсаар харсаар байтал хаалган дээр минь хүрээд ирлээ,

	Ханцуйтай гараас чинь дэмжээд авъя даа хө

	Харьсан гэр чинь мэнд болоод сайн уу даа

	Хайртай Жуяарыгаа санаж бодоод ирэв үү дээ?

	 

	СУМЬЯА:

	Хар саарал мориороо би чинь хө

	Хазаараа таталгүй давхи давхисаар ирлээ дээ хө

	Харьсан гэрийн минь мэнд сайныг асуувал хө

	Хатан эжий минь харин дураар жаргаж сууна хө.

	 

	Хар морио унаад гарлаа даа

	Хаалганы чинь дотор талд ирж байхаар зүүдэллээ.

	Хайртай амраг Жуяар чамтайгаа

	Ханзтай орон дээр хамтарч суухаар зүүдэллээ.

	 

	ЖУЯАР:

	Баруун уулын орой дээр хө

	Бадамлянхуа цэцэг дэлгэрч байхаар зүүдэллээ.

	Багаас хайртай Сумьяа ноён чамтайгаа

	Баярынхаа үгийг ярилцаж байхаар зүүдэллээ.

	 

	Зүүн уулын орой дээр хө

	Зүйлэн хуар цэцэг дэлгэрч байхаар зүүдэллээ.

	Зүрхний амраг Сумьяа ноён чамтайгаа

	Зүрхнийхээ үгийг ярилцахаар зүүдэллээ.

	 

	СУМЬЯА:

	Агаар тэнгэрээс хур бороо ороход хө

	Алтан дэлхий дээр чийг болохоор зүүдэллээ.

	Амраг жаахан Жуяар чамтайгаа

	Аягатай архиа хувааж уухаар зүүдэллээ.

	 

	Хурмаст тэнгэрээс хур бороо ороход

	Хуурай дэлхийг чийглэж байхаар зүүдэллээ.

	Хуучин амраг Жуяар чамтайгаа

	Хундагатай архиа хувааж уухаар зүүдэллээ.

	 

	ЖУЯАР:

	Хулсан торонд байгаа тоть шувуугаа

	Хун галууны эгшгээр донгодож байхаар зүүдэллээ.

	Хувийн янаг Сумьяа ноён тантайгаа

	Хувцас хунараа солиод хуримлаж байхаар зүүдэллээ.

	 

	Дэнлүү лааны гэрэлд

	Дээл хувцсаа солиод дэгжирч байхаар зүүдэллээ.

	Дээд язгуурын Сумьяа ноён таныгаа

	Дэргэдээ аваад дэр нийлүүлэхээр зүүдэллээ.

	 

	СУМЬЯА:

	Хунан газрын хундан ягаан цэцэг

	Хөл гишгэх зайгүй дэлгэрч байхаар зүүдэллээ.

	Хувийн хайртай Жуяар хүүхэн чамтайгаа

	Хундагатай архиа хувааж уухаар зүүдэллээ 

	 

	гээд хундагатай архийг ууж байтал Ламъяа ирлээ.

	 

	ЛАМЬЯА:

	Хаалганы дотор тал дээр хар морь уяатай байна хө.

	Хаанаас ирсэн гийчний унаа вэ хө?

	Ханзан дээр сууж байгаа хар хүү чинь хө

	Хаанаас ирсэн хэн хүний үр вэ хө?

	 

	Үүдэн дээр уяатай үнсэн саарал чинь хө

	Өөдгүй энэ хар хүний унаа юу хө?

	Өвдгийг чинь түшээд сууж байгаа наадах чинь хө

	Өнчин хүний үр биз хө?

	 

	ЖУЯАР:

	Үүдэн дээр уяатай үүлэн борлог минь

	Өндөр дээдсийн хөлөг биз хө.

	Өвдөгний минь энд сууж байгаа миний амраг чинь хө.

	Язгууртан ноёны хүү юм шүү хө.

	 

	ЛАМЬЯА:

	Алхан алхан сөгдөж байгаа та хоёр чинь

	Аав ч үгүй, ээж ч үгүй өнчин хүний үр биз хө.

	Ар талд нь сууж байгаа хар хүү чинь

	Аранган голын жараахайны сүнс биз хө?

	 

	ЖУЯАР:

	Алхан алхан сөгдөж байгаа бид хоёр хө

	Аавтай ээжтэй, амилсан бурхны бүрэлбаатай хө.

	Ар талд минь сууж байгаа амраг минь

	Язгууртан хүний үр шүү дээ хө.

	 

	ЛАМЬЯА:

	Мөлхөн мөлхөн сөгдөж байгаа та хоёр чинь

	Мөөм ч үгүй, эжий ч үгүй өнчин хүний үр биз?

	Мөрний чинь дээд талд сууж байгаа хар хүү чинь

	Мөрөн голын жараахайны сүнс биз хө?

	 

	ЖУЯАР:

	Мөлхөн мөлхөн сөгдөж байгаа бид хоёр

	Мөөмтэй, эжийтэй, язгууртан хүний үр шүү.

	Мөрний дээд талд сууж байгаа хүн чинь

	Мөнхөрсөн бурхны бүрэлбааны сүнс хө.

	 

	ЛАМЬЯА:

	Бэлзэг гэмээ нь бэлзэг юм даа хө

	Бээжинд тунгаасан шижир алт юм аа хө

	Бие болоод сэтгэл чинь Сумьяа новш дээр ойчсон бол

	Бэлзэг юуг минь эргүүлж өгнө үү, Жуяар минь?

	 

	ЖУЯАР:

	Бэлзгээ өгөхийнхөө үед лам минь ээ

	Бие болоод сэтгэлд минь ойчиж байгаад өгсөн биз дээ?

	Бэлзгийнхээ хойноос гуньхарч гомдоод байвал

	Бэргэн маамааг дуудаж ирээд аваарай даа та.

	 

	ЛАМЬЯА:

	Торго гэмээ нь торго юм шүү дээ хө

	Тодхон хээтэй хамба юм шүү дээ хө.

	Дотор болоод сэтгэл чинь Сумъяа новш дээр ойчсон бол

	Торго юуг минь эргүүлж өгнө үү. Жуяар минь.

	 

	ЖУЯАР:

	Торгоо өгөхийнхөө үед лам минь та

	Дотор болоод сэтгэлд минь ойчиж байгаад өгсөн биз дээ?

	Торгоныхоо хойноос гашуудаж гуньхраад байвал

	Толгойгоо цоортол мөргөж байгаад аваарай даа хө.

	 

	ЛАМЬЯА:

	Гутал гэмээ нь гутал юм сан даа хө

	Гучин хоёр угалзтай гутал юм сан даа хө.

	Гуньхарсан сэтгэл чинь Сумьяа новш дээр болсон бол

	Гутал юмыг минь эгүүлж өгнө үү, Жуяар минь хө.

	 

	ЖУЯАР:

	Гутлаа өгөхийнхөө үед лам минь та

	Гуа сайхан биед минь унаж байгаад өгсөн биз дээ?

	Гутлынхаа хойноос гуньхарч гомдоод байвал

	Гудамжны аман дээр гурав мөргөөд аваарай даа хө.

	 

	ЛАМЬЯА:

	Дурдан гэмээ нь дурдан юм даа хө

	Дундаа дугуй хээтэй дурдан юм сан даа хө

	Дур болоод сэтгэл чинь Сумьяа новш дээр болсон бол

	Дурдан юмыг минь эргүүлж өгнө үү, Жуяар минь.

	 

	ЖУЯАР:

	Дурдангаа өгөхийн үед лам минь та

	Дур болоод сэтгэлд минь болж байгаад өгсөн биз дээ.

	Дурдангийнхаа хойноос гашуудаж гуньхраад байвал

	Духаа цоортол мөргөж байгаад аваарай даа хө.

	 

	ЛАМЬЯА:

	Баруун хойноос ирэхийн үе дээр үр минь дээ,

	Бадамлянхуа цэцэг шиг найгаж ганхаад ирсэн шүү дээ

	Баахан юмаа чамд бараад

	Барьсан модгүй хөөгдөх нь энэ байжээ хө.

	 

	СУМЬЯА:

	Алд хүрэхгүй могойны зулзага

	Агаарын луутай тэнцэх санаатай юу хө

	Арилжаа худалдааны бээжин лам чинь хө

	Ангид Сумьяатай тэнцэх санаатай юу хө?

	 

	Хуруу хүрэхгүй могойны зулзага

	Хурмастын луутай тэнцэх санаатай юу хө?

	Худалдаа наймааны бээжин лам чинь хө

	Хууль цаазын Сумьяа надтай тэнцэж яагаад барах вэ?

	 

	ЖУЯАР:

	Замдаа мэнд яваарай, лам минь та

	Жанрайсэгийн маанийг тоолж уншаад яваарай.

	Зан муутай Жуяар намайг бодож санасаар яваарай.

	Замдаа нэг уулзах магадгүй хө

	 

	Аяндаа мэнд яваарай, лам минь дээ хө.

	Аашаа битгий хувилгаарай даа хө.

	Амраг Жуяараа бодож санасаар яваарай хө.

	Алсдаа уулзах ерөөлийг тавья хө. 

	 

	гээд Ламьяаг хөөж гаргаад дараагаар нь гаднаас буцаж ирэх завсраа Сумьяа ноёны морийг харж, хардах байдлаар Сумьяа ноёнд:

	 

	ЖУЯАР:

	Буурал морь чинь хөлстэй байна хө.

	Булангийн айлаар бууж мордоод хөлөргөө юү хө?

	Бууны чинь оосор шив шинэхэн байна хө.

	Буцмал авгай чинь оёж шидээд өгөө юү дээ хө?

	 

	СУМЬЯА:

	Буурал морины минь хөлсийг асуувал

	Буга согоо намнаад хөлөргөсөн юм хө

	Бууны минь оосрын шив шинэхнийг асуувал

	Буурал эжий минь оёж шидээд өгсөн юмаа хө.

	 

	ЖУЯАР:

	Хар морь чинь хөлстэйхөн байна хө

	Хаанахынхаа айлаар бууж яваад ирэв дээ?

	Харж байгаа харц чинь сув сулхан байна даа хө

	Хайртай гэргийн чинь зааж өгсөн харц уу даа?

	 

	СУМЬЯА:

	Хар морины минь хөлсийг асуувал

	Хар халзан туулайг хөөж яваад хөлөрсөн юм.

	Харж байгаа харцны минь сулхныг асуувал

	Хайртай чамайгаа хардаж байгаа нь энэ дээ хө.

	 

	ЖУЯАР:

	Саарал морь чинь хөлстэйхөн байна даа.

	Саахалтын айлаар бууж мордоод хөлөргөө юү хө?

	Саадгийн чинь оосор шив шинэхэн байна хө.

	Саяны чинь авгай оёж, шидээд өгөө юү?

	 

	СУМЬЯА:

	Саарал морины хөлсийг асуувал хө

	Шаргал халзан туулай намнаж яваад хөлөргөсөн юм хө.

	Саадгийн минь оосрын шив шинэхнийг асуувал хө

	Сайд эзэн хаанаас шагнал болгоод хайрласан юм хө.

	 

	ЖУЯАР:

	Саруул ухаантай та чинь уурлаад байна уу даа хө?

	Сайн санаанаасаа асууж байна даа хө.

	Сайхан төрсөн Сумьяа ноён та чинь хө

	Салж намайгаа битгий хаяарай даа хө.

	 

	СУМЬЯА:

	Хайртай болоод хэлж байна уу чи чинь

	Хардах сэтгэл төрж байна уу даа хө?

	Хайртай Ламъяагаа хөөж явуулаад хө

	Харин намайг дарлаж суух нь уу даа? 

	 

	гээд Сумьяа ноён уурлан гарч явлаа. Үүний хойноос Жуяар уйлж, орон дээр уналаа. Энэ завсар зарц хүүхэн гарч ирээд: Та юу болов оо? Яаж байгаа нь энэ вэ? гэж асуув.

	 

	ЗАРЦ ХҮҮХЭН:

	Эд хөрөнгөнд шунасаар байгаад хө

	Эрхэм хүмүүстээ хаягдах нь энэ үү дээ хө.

	Эргэцүүлэн та бодож үзээч дээ хө

	Эцэст нь ганцаараа хоцрох нь энэ байжээ хө

	 

	гэж гарч явлаа. Энэ завсар Жуяар ганцаараа үлдэж уйлсаар өндийж

	 

	... Би одоо яана? гээд газарт уналаа.

	 

	 

	( ХӨШИГ)

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

